
Удиртгал: Тус эрдэм шинжилгээний өгүүлэлд тамирчдыг орчин үеийн сэтгэлзүйн шинэлэг арга зүйгээр бэлтгэх асуудлыг хөндөж тавьсан. Спортын олон төрөлд анхаарлын онцлог шинжийг шинэ арга зүйгээр судлах боломжийг гаргаж ирсэн. Судлаачид анхаарлын онош зүй болон мэдрэл сэтгэц зүйн арга зүйг онцлон тодорхойлж, биологийн эргэх холбоо, амьсгалын болон зүрхний хэмнэл, альфа долгионы хэмнэлийн асуудлыг дэвшүүлэн тавьсан болно.
Гадаадын судлаачид (Crews D.J, Landers  D.M, 1993) нар тамирчдын сэтгэлзүйн 3хүчин зүйл нь  хоорондоо уялдаа холбоо бүхий аспектийг агуулдаг гэж тодорхойлсон. Үүнд: танин мэдэхүйн, зан төлөвийн, сэтгэц –физиологийн  гэж авч үзсэн. Орчин үеийн хэрэглээ болж байгаа арга зүйн дараах хэрэглүүрүүдтэй танилцая.
Танин мэдэхүйн аспект (когнитивный аспект) нь хүний анхаарал, ой, орон зай, тактик, логик эргэцүүлэл оюуны үйлтэй холбогдоно. Мэргэжлийн тамирчдад түгээмэл байдаг хандлага нь өөрийгөө хэт дөвийлгөж үздэг. Тоглолтын үед тамирчдын өмнө томоохон сорил, зорилтууд тавигддаг. Жишээлбэл, тоглолтын талбайд болж буй үйл явц, өөрчлөлтийг цогцоор нь ажиглаж мэдрэхийн тулд өөрийнхөө анхаарлыг хуваарилах шаардлага үүснэ.
Ажиглалтын объектууд нь янз бүрийн хурдтай, гэнэт чиглэлээ өөрчилдөг. Түүнчлэн өрсөлдөгч болон хувь хүн бүрийн онцлог ялгаа илэрнэ. Үүнээс гадна объектууд ажиглалтын хүрээнээс өөрсдийгөө гаргаж, тоглолтын арга техникээ нууцалдаг тактик хэрэглэдэгийг тооцож үзэх хэрэгтэй. Мэргэжлийн тамирчдын эргэцүүлэн бодох, оюун ухааны хөгжил сайн болох нь ажиглагдсан [12].
Олонх тамирчдын амжилттай үйл нь танин мэдэхүй, хөдөлгөөний мэдрэмжтэй шууд холбоотой. Иймд командын хэлбэрээр хичээллэгчид командын бус хэлбэрээр хичээллэгчдээс илүү танин мэдэхүйн хөгжил, дадал эзэмшсэн болох нь ажиглагдсан [15; 24]. 
Үүнтэй холбоотой сонирхолтой дүн шинжилгээг Өмнөдийн судлаачид (Williams MA, Davids К. Williams J) хөл бөмбөгийн туршлагатай тамирчдад өрсөлдөгчөө мэдрэх туршлага, чадвар өөрөөр хэлбэл “тоглолтод тухайн байдлыг ойлгох, мэдрэмж” маш чухал болохыг онцлон тэмдэглэсэн [21,23]. Энэ судалгааны үр дүн нь туршлага хуримтлуулсан төдийгүй, дасгал сургуулилтаар тодорхой нөхцөлд хөгжүүлж болно гэдгийг нотолсон [22].
Дээрх дүгнэлтүүдтэй (Vaeyens, Lenoir, Williams, Nazyn) зэрэг эрдэмтэд санал нэгтэй байгаа бөгөөд тэд тоглолтын туршлага нь  хөдөлгөөний үйлдлийг тодорхойлох чухал хүчин зүйл төдий биш, олон зүйлтэй хамааралтай гэж үзсэн [20]. Энэ бүгдээс үзэхэд танин мэдэхүйн дадал, чадварыг хөгжүүлэхэд урт хугацааны туршид анхаарлаа төвлөрүүлж сурах, олон объектийг ажиглан таних, зайлшгүй шаардлагатай дасгал сургуулилтаар хичээллэх, техник хэрэгсэл ашиглаж дасгалжих өндөр амжилт гаргах боломжийг бүрдүүлдэг болохыг нотолсон. 
2012 онд судлаач эрдэмтэн Дж. Фабер, Л. Сидебот нар “Neuro Tracker“ гэсэн иж бүрэн програмжсан техник хэрэгслийн тусламжтайгаар гүйцэтгэх мэргэжлийн дасгалжуулалтын загвар [9] -ыг бүтээсэн. 2010 оноос эхлэн мэргэжлийн хөл бөмбөг, хоккей, регбид туршиж эхэлсэн бөгөөд туршилтын тоо нэмэгдсээр байсан байна [13]. Дасгалжуулалтын үед хувь тамирчин бүрийн өмнө тодорхой хэдэн объектэд анхаарлаа хандуулах гарцаагүй шаардлага тавигддаг. Дасгалжуулалтын үндсэн зорилго нь ерөнхий анхаарал, анхаарлын онцлог хэв маяг, дүрслэл, сонголт, хуваарилалт, хүрээ, тэсвэр хатуужил, тогтворжилт, шилжилтийн  шинжүүдийг бэхжүүлэх, бодит үр дүнд хүргэхэд чиглэдэг төдийгүй тамирчин бүрийн анхаарлын шинжийг тодорхойлодог. 
Анхаарлын сонголт нь зорилгоос хамаарсан онцгой ач холбогдол бүхий объект/ тодорхой цаг үед тамирчны ой ухаанд буусан, ухаж ойлгосон орчноос үүдэлтэй ой санамж/ руу төвлөрөх асуудал юм.
Анхаарлаа хуваарилах нь хэд хэдэн үйлдэл рүү өөрийн оюун ухаанаа төвлөрүүлэн чиглүүлэх үйл болно. Жишээлбэл, хөл бөмбөгийн тоглолтын үед өрсөлдөгчийн хөдөлгөөн, бөмбөгний хөдөлгөөн бүрд нэгэн зэрэг анхаарал чиглэдэг.
Анхаарлын хэмжээ/объём/  нь объект, зорилт, үйлдлийн тоогоор хэмжигддэг. Өөрөөр хэлбэл өөрийн ухамсар, оюун ухаандаа анхаарлаа хадгалах ойлголт юм. Сандарсан, цорчирдсон, сэтгэл хэт догдолсон, танин ухаарахуйн цочролд орсон үед ямар нэгэн саадыг давахад анхаарлаа хандуулах нь тамирчнаас анхаарлаа төвлөрүүлэх чадварыг шаарддаг.
Анхаарлаа тогтвортой байлгах нь тоглолтын үед анхаарлаа сарниулахгүй тасралтгүй хадгалах чадвар болно. Өөрөөр хэлбэл доль секундэд анхаарал сарнихад ялагдал хүлээдэг туршлага бий. Ийм болохоор танин мэдэхүй, мэдрэмжийн дадал, хэвшлийг байнгын дасгал, сургуулилтаар хэвшүүлэх нь тамирчин бүрт тавигдах шаардлага болж байна[13]. 
Иж бүрэн програмжсан техник хэрэгслийн тусламжаар гүйцэтгэх мэргэжлийн дасгалжуулалт загвар нь бие бялдрын дасгалуудаас тэс ялгаатай бөгөөд мэдээллийг боловсруулж, ойлгох процесст төвлөрч, тамирчнаас оюун санааны эрчимтэй чадварыг шаарддаг зүй тогтолтой.
Зан үйлийн аспект (поведенческий аспект)  бол   зан үйлийн хэвшмэл төлөв шинжийг илэрхийлдэг. Жишээлбэл, тухайн үйлдлийг гүйцэтгэхэд хувь хүний анхаарал шаарддаг буудлага, өндөр зэрэгтэй тамирчдын дасгал гүйцэтгэлийн оюуны төсөөлөл, сонсгол, үйлдлийн харьцаа, хандлага, биеэ авч яваа байдал, сэтгэлзүйн бэлэн байдал нөлөөлдөг[6]. 
Зан үйлийн аспектад эерэгээр нөлөөлдөг нэг чухал хүчин зүйл бол тухайн тамирчин дасгалжуулагчтайгаа нягт холбоотой байж, зөвлөгөө зөвлөмж, үүрэг даалгаврыг тогтмол биелүүлж, хамтран ажиллах явдал юм [2]. Сэтгэц-физиологийн аспект (психо-физиологический аспект) эрдэмтэн, судлаачдын олон удаагийн туршилт, судалгаагаар спортын амжилт нь тухайн тамирчны өөрийгөө удирдан чиглүүлэх, бие дааж гүйцэтгэх дадал, чадвараас ихээхэн хамаарч байна гэсэн дүгнэлтэд хүрсэн. Иймд тамирчин бүрийн биеийн байдлыг тогтоох үзүүлэлтүүд /артерийн даралт, зүрхний хэмнэл, арьсны эрүүл ахуй, тархины цахилгаан идэвхжилт/ гэх зэрг                                                                                                                                                           ийг сайтар мэддэг, түүний хэвийн байдлыг сахидаг, психо- физиологийн тоног төхөөрөмжийг ашиглаж, биологийн эргэх холбоог хангадаг байх хэрэгтэй. Түүнчлэн тамирчдад сэтгэлзүйн засал шаардагддаг. Үүний жишээ нь тоглолтын үед тамирчдад стресс/ драмт/ үүсч, энэ байдал давтагдсанаар бие организм хямарч мэдрэлийн системд нөлөөлдөг.Үүнийг биологийн эргэх холбоогоор засч залруулж, амжилтад хүрэх алхамаа олж авдаг [19].
Биологийн эргэх холбооны ач тусаар зөв амьсгалахад суралцаж, биеийн байдлаа өөрчилж, биеийн эрч хүч, хэвийн эрүүл байдлыг хангадаг. Эрүүлжсэн, мэдрэлийн систем, тархины процесст эерэг хандлага төлөвшүүлсэн, альфа хэлбэлзэл идэвхжсэн, түгшүүр буурсан, тайван байдал зонхилсон үзүүлэлтүүдийн баримт судалгаа, туршилтын олон баримт байна. Бүхий л энэ үзүүлэлтүүд нэг нэгэндээ нягт хамааралтай болохыг эрдэмтэд тогтоосон.
Өмнөдийн эрдэмтэд психо-физиолгийн аргууд нь зүрхний рефлексийг идэвхжүүлдэг, зөв амьсгал, альфа идэвхжил, зүрхний хэмнэл, 	стрессийн зохицуулалтад томоохон үүрэг, ач холбогдолтой гэж үзсэн [10]. Психо – физиологийн тоног хэрэгслэл, арга зүйгээр дасгалжуулалтыг хангах нь үр дүнд хүрэх боломж гэж Өрнөдийн эрдэмтэн, судлаачид үзэж байна [8].
Дүгнэлт.
Тамирчдын сэтгэлзүйн бэлтгэлжилтийн орчин үеийн арга зүй, хэрэглүүр нь үндсэн 3 аспектийг агуулж байна.Энэ гурван аспект нь чиглэл, арга хэрэглүүр, арга зүйг тодорхойлдог. Аспектууд нь танин мэдэхүйн чадварыг хөгжүүлэх иж бүрэн прогамжсан дасгалжуулалт, дасгалжуулагчийн практик зөвлөмж, хэвшсэн үйлдэл, оюун санааны дүрслэл, төсөөлөл, өөрийгөө чиглүүлэх хандлага, биологийн эргэх холбоо зэрэг нь тамирчны бие дааж хөгжих, улам сайжрах, зөв дадал, хэвшил, дадал олох эерэг хүчин зүйл болдог. 
Эрдэмтэн, судлаачдын дээр дурдсан арга зүй, хэрэглүүр нь сэтгэлзүйн шинжлэх ухаанд тамирчидтай ажиллахад илүү амжилтад хүрч болохыг баталдаг.

